
Kaka jan

Amagoia Iban 

Kondairak dio garai batean zakur haragiz egindako saltxitxak eta hanburgesak jaten zituztela. Kondairak dio izan dela beste garai bat behiak, ardiak eta pertsonak erotzen zituena animaliak zaborrarekin hazteko batzuen ohitura ustelagatik. Kondairak dio zakur janen, pentsu ustelen eta animalia eroen okel garaiak kaka janen garaiak gaindituta daudela, gaur egun merkatuan dauden jakiei garai batekoei baino askoz ere kontrol zorrotzagoa ezartzen zaielako. Kondairak ez du argitzen zein neurritaraino kontrola daitezkeen munduko beste puntatik datozen jakien ekoizpen eta manipulazio prozesuak, hori ere egia da, eta albiste bitxiak heltzen dira tarteka marteka, kondaira guztiak hankaz gora jartzeko bat-batean. Uda honetan, esate baterako, enpresa ustez errespetagarri baten oilasko txarrak jateagatik dozenaka pertsona gaixotu ziren gurean. Orain, berriz, behiki xehatu txarra agertu da saltoki handietako apaletan. Pertsonen edo animalien gorozkietan hazten den bakterio batek eragin omen du kutsatzea. Okel kakaztuaren kondaira itzuli egin da, geuk nahi baino kaka gehiago jaten dugula beste behin gogorarazteko. 

